
ᐅᔥᑭ ᐊᐱᓄᒋᐁᔅ ᐅᓇᓇᑲᒋᐃᑯᐧᐃᓐ ᑲᔦ ᑭᓂᒐᓂᔅ: 
ᒥᓄᔭᐧᐃ ᐅᔥᑭ ᐧᐃᑐᑲᑯᐧᐃᓐ ᐅᑲᓂᐧᐃᑐᑲᑯᓐ ᒋᒥᓄᔭᒡ ᐅᐱᒪᑎᓯᐧᐃᓂᒃ 

ᐧᐁᐧᐃᑉ ᑭᒥᑭᑲᑌᓂᒃ ᐁᑭᑭᔥᑲᑯᒡ ᐊᑯᓯᐧᐃᓐ ᐧᐁᐧᐃᑉ ᑕᑭᐊᓂ ᐊᓐᑕᐧᐃᐊᑲᓂᐧᐃ 
ᑭᓐ ᓂᐅᔥᑭ ᑫᒪ ᑲᐧᐃᐊᓂ ᐅᔥᑭ ᐅᓂᑭᐃᑯᒪᐧᐃᔭᓐ, ᐊᐱᒋ ᑭᑭᒋᓀᓐᑕᓐ ᒋᐧᐃᒥᓄᔭᒡ ᑭᓂᒐᓂᔅ. ᐊᓇᐧᐃᓐ ᑫᑲ ᑲᑭᓇ ᐅᔥᑭ 
ᐊᐱᓄᒋᐊᒃ ᐃᔑᓇᑯᓯᐧᐊᒃ ᐁᒥᓄᔭᐧᐊᒡ ᑭᐃᔥᐧᑲ ᓂᑕᐧᐃᑭᐧᐊᒡ, ᔕᑯᒡ ᓇᓂᓴᓂᓯᐧᐊᒃ ᒋᐊᓂ ᐊᑯᓯᐧᐊᒡ ᑭᔥᐱᓐ ᐊᔭᐧᑫᓐ ᐊᑯᓯᐧᐃᓂ 
ᑭᑫᓐᒋᑲᑌᓯᓄᒃ ᑲᔦ ᐧᐁᐧᐃᑉ ᐊᓐᑕᐧᐃᐊᑲᓂᐧᐃᓯᒃ. ᑫᐃᔑᒋᑫᔭᓐ ᒋᐧᐃᑐᑲᐧᐊᒡ ᒋᒥᓄᔭᒡ ᑭᓂᒐᓂᒡ, ᑭᑐᔥᑭᐊᐱᓄᒋᐁᓯᒻ - ᑲᔦ ᐱᑯ 
ᑲᑭᓇ ᐅᔥᑭ ᐊᐱᓄᒋᐁᓴᒃ ᐅᐅᒪ ᐅᓐᑌᕆᐅ - ᑕᐧᑲᓂ ᒋᑭᓇᓇᑲᒋᐃᓐᐧᑕ ᐊᐱᒋ ᑲᓴᓇᑲᓂᒃ ᐃᓇᐱᓀᐧᐃᓇᓐ. ᐅᓄ ᐊᑯᓯᐧᐃᓇᓐ 
ᒪᑭᐧᔕ 225 ᐅᔥᑭ ᐊᐱᓄᒋᐁᓴᒃ ᒪᒪᐤ 143,000 ᑲᓂᑕᐧᐃᑭᐧᐊᒡ ᐅᓐᑌᕆᐅ ᑕᓱᐱᐳᓐ. ᐃᐧᓇᑌ ᐅᐅᐧᐁ ᓇᓇᑲᒋᐃᑯᐧᐃᓐ ᐧᐁᐧᐃᑉ 
ᒋᑭᑫᓐᒋᑲᑌᓂᒃ ᐊᔭᐧᑫᓐ ᐊᑯᓯᐧᐃᓂ - ᐧᐁᐧᐃᑉ ᑕᔥ ᑕᑭᐊᓂ ᐊᓐᑕᐧᐃᐊᑲᓂᐧᐃ ᑲᔦ ᒋᑭᐊᓂᒥᓄᔭᒡ.    

ᑲᐧᐃᓐ ᐊᐧᐃᔭ ᐃᓇᑯᓇᑲᓂᐧᐃᓯᓐ ᒋᐅᑕᐱᓇᒃ ᐅᐅᐧᐁ ᐅᔥᑭ ᐊᐱᓄᒋᐁᔅ ᐅᓇᓇᑲᒋᐃᑯᐧᐃᓐ. ᐃᐧᓇᑌ ᐱᑯ ᒋᑭᐅᓐᒋ ᐧᐃᑐᑲᑯᐧᐊᒡ 
ᑲᑭᓇ ᐊᐱᓄᒋᔕᒃ ᑲᔦ ᑲᑲᓱᒥᐧᐁᓇᓂᐧᐊᓐ ᒋᐅᑕᐱᓂᑲᑌᒃ. ᑭᓂᑯ ᑲᐅᓀᑕᓐ ᒋᐅᑕᐱᓇᒪᓐ ᑫᒪ ᒋᐊᐧᓀᓐᑕᒪᓐ ᐅᐅᐧᐁ ᐅᔥᑭ 
ᐊᐱᓄᒋᐁᔅ ᐅᓇᓇᑲᒋᐃᑯᐧᐃᓐ ᒋᔑᓇᓇᑲᒋᐃᒡ ᑭᓂᒐᓂᔅ. ᐱᓴᓐ ᐃᑯ ᑭᑕᑕᔑᓐᑕᒪᐧᐊ ᑭᒪᔥᑭᑭᐧᐃᓂᒻ, ᑲᐅᑕᐱᓇᐧᐊᓱᑕᒪᑫᒡ ᑫᒪ 
ᑯᑕᒃ ᒪᔥᑭᑭᐧᐃ ᐊᓄᑭᐊᑲᓐ. ᒥᐁᑕ ᐅᐅᒪ ᑫᑭᐅᒋ ᑭᑫᒋᑲᑌᓂᒃ ᐊᐱᓄᒋᔕᒃ ᒋᑭᑭᔥᑲᑯᐧᑫᓐ ᐊᑯᓯᐧᐃᓂ ᑭᔥᐱᓐ ᓂᔭᑲᓇ 
ᓇᓇᑲᒋᐃᐧᑕ ᒋᐊᓂ ᓇᓂᓴᓂᐃᑯᓯᐧᑲ ᑲᓴᓇᑲᑭᓐ ᐃᓇᐱᓀᐧᐃᓇᓐ.    

ᓂᐱᐧᐊ ᐧᐃᑐᑲᑫᒪᑲᓐ ᐅᐅᐧᐁ ᓇᓇᑲᒋᐃᑯᐧᐃᓐ 

ᒥᑕᔥ ᐁᑐᒋᑲᑌᒃ ᓇᓇᑲᒋᐃᑯᐧᐃᓐ, ᑭᓂᒐᓂᔅ ᐅᒥᔅᑯ ᐸᓐᑭ ᐅᓐᒋ ᐅᑕᐱᓂᑲᑌᓂ. ᒥᐊᐱ ᐁᔑᐅᑕᐱᓂᑲᑌᓂᒃ 24 – 48 
ᑕᓱᑎᐸᐃᑲᓐ ᑭᐃᔥᐧᑲᓂᑕᐧᐃᑭᒡ ᐅᑐᓐᑕᓂᒃ ᐅᓐᒋᐧᐃᑯᔅᐧᑫᐃᑲᑌᓂ ᑲᔦ ᐃᐃᒪ ᒪᓯᓇᐃᑲᓂᒃ ᐃᔑᐊᒋᑲᑌᓂ. ᑲᐱᒋᓂᔕᐊᒪᑯ 
ᐅᑌᐱᐃᑲᓐ ᒋᐧᐃᓐᑕᒪᑯᔭᓐ ᑕᑯ ᑭᑭᓇᐧᐊᑕᑭᑕᓱᓐ. ᐅᐅᐧᐁ ᐊᑭᑕᓱᓐ ᐃᓇᐸᑕᓐ ᒋᐅᒋᐧᐃᑯᐱᒋᑲᑌᓂᒃ ᑭᓂᒐᓂᔅ 
ᐅᓇᓇᑲᒋᐃᑯᐧᐃᓐ. ᐅᐅᐧᐁ ᓇᓇᑲᒋᐃᑯᐧᐃᓐ ᑕᓂᔑᓂᔕᐃᑲᑌ ᐅᓐᑌᕆᐅ ᐅᔥᑭ ᐊᐱᓄᒋᐁᔅ ᐅᓇᓇᑲᒋᐃᑯᐧᐃᓐ (NSO) ᒥᐃᒪ 
ᐁᑕᔑ ᓇᓇᑲᒋᒋᑲᑌᒃ ᒋᔭᒪᑲᓂᐧᑫᓐ ᐃᓇᐱᓀᐧᐃᓇᓐ ᐅᑯ ᐅᓄ: 

• ᑲᐅᒋᒪᒪᐧᐃ ᐅᔑᐅᒪᑲᑭᓐ ᐃᓇᐱᓀᐧᐃᓇᓐ 
• ᒥᔭᐧᐃᒃ ᑲᐅᒋᒪᒋᓂᐧᐁᐸᐃᑫᒪᑲᒃ ᑲᐃᔑᐊᑯᓯᓇᓂᐧᐊᒃ 
• ᓂᓇᒪᑲᒥᔅᐧᑫᓭᐧᐊᐱᓀᐧᐃᓐ (SCD) 
• ᐅᓂᔥᑭᐧᐊᐱᓀᐧᐃᓐ (CF) 
• ᑲᐊᓄᑭᒪᑲᓯᓄᒃ ᑲᐅᒋᐧᐃᒋᐃᑎᓱᒪᑲᒃ ᒥᔭᐤ (SCID) 

ᒥᓇᐧᐊ ᑕᔥ ᐅᔥᑭ ᐊᐱᓄᒋᔕᒃ ᓇᓇᑲᒋᐊᑲᓂᐧᐃᐧᐊᒃ ᐅᑌᐃᓐᒃ ᐊᑯᓯᐧᐃᓐ (CCHD). ᐊᑲᐧᐁ ᐃᔑᓭ ᑲᔦ ᑲᐧᐃᓐ ᐅᐧᐃᓴᑭᔥᑲᑯᓯᓐ 
ᑲᓇᓇᑲᒋᒋᑲᑌᓂᒃ ᐅᐸᓐᑲᐅᑯᐧᐃᓐ ᑲᑎᐸᐸᒋᑲᑌᓂᒃ ᒥᓂᑯᒃ ᐁᔭᒪᑲᓂᒃ ᐸᑭᑕᓇᒧᐧᐃᓐ ᑭᓂᒐᓂᔅ ᐅᒥᔅᐧᑭᑲᒃ. ᓀᐅᒡ ᑕᓇᐧᑲᓂ 
ᐊᓂᓐ ᐁᔑᓇᐧᑲᓂᒃ.  

ᐅᓐᑌᕆᐅ ᐅᔥᑭ ᐊᐱᓄᒋᐁᔅ ᐅᓇᓇᑲᒋᐃᑯᐧᐃᓐ (NSO) ᑲᔦ ᑕᑯ ᐅᓐᑌᕆᐅ ᐅᔥᑭ ᐊᐱᓄᒋᐁᔅ ᐅᓯᑌᐧᐃ ᐧᐃᒋᐃᐧᐁᐧᐃᓂᒃ 
ᐅᒋᐸᑭᑎᓂᑲᑌ ᓇᓇᑲᒋᐃᑯᐧᐃᓐ ᒪᑭᐧᔕ ᑲᐅᓯᑌᓯᐧᑲ ᐁᓇᓇᑲᒋᐃᐧᑕ ᐅᔥᑭ ᐊᐱᓄᒋᔕᒃ. ᐅᐅᐧᐁ ᓇᓇᑲᒋᐃᑯᐧᐃᓐ ᐸᑭᑎᓂᑲᑌ 
ᐊᐱ ᐅᓂᑭᐃᑯᒪ ᑫᒪ ᐅᑲᓇᐧᐁᓂᒪᐧᐊᓱ ᓇᑯᒧᒡ ᒋᓇᓇᑲᒋᐃᒥᒡ ᐅᓂᒐᓂᓴᓐ. 

ᓂᐱᑌᐱᐃᑲᑌᐧᐊᓐ ᐃᓇᐱᓀᐧᐃᓇᓐ ᐃᐃᒪ NSO ᒪᒪᑲᑕᐱᑯᒃ ᐅᐅᒪ: www.newbornscreening.on.ca

http://www.newbornscreening.on.ca

ᑲᑭᐃᔑᓇᐧᑲᓂᒃ ᐅᓇᓇᑲᒋᐃᑯᐧᐃᓇᓐ: ᓇᓂᓴᓂᓯ ᑫᒪ ᑲᐧᐃᓐ ᐊᐱᒋ ᓇᓂᓴᓂᓯᓯ 

ᑲᑭᐃᔑᓇᐧᑲᓂᒃ ᐅᓇᓇᑲᒋᐃᑯᐧᐃᓇᓐ ᐊᔭᓂᐧᐊᓐ ᑭᓂᒐᓂᔅ ᑭᔥᐱᓐ ᓇᓂᓴᓂᓯᐧᑫᓐ ᑫᒪ ᑲᐧᐃᓐ ᐊᐱᒋ ᓇᓂᓴᓂᓯᐧᑫᓐ 
ᑲᑭᓇᓇᑲᒋᐊᑲᓂᐧᐃᒡ ᐃᓂ ᐃᓇᐱᓀᐧᐃᓇᓐ, ᑲᐧᐃᓐ ᑕᔥ ᐧᐃᓐ ᐃᔑᐧᐃᓐᒋᑫᒪᑲᓯᓄᓐ ᐁᐊ ᑲᔦ ᑲᐧᐃᓐ ᐃᐃᒪ ᓇᓇᑲᒋᐃᑯᐧᐃᓂ 
(ᑕᐱᔥᑯ ᒋᐧᐃᓐᒋᑫᒪᑲᒃ ᐁᓇᐱᓀᒡ). ᑭᔥᐱᓐ ᑭᓂᒐᓂᔅ ᐊᓂᐊᑯᓯᒡ ᐃᓇᐱᓀᐃᐧᓂ, ᑭᓂᒐᓂᔅ ᐅᒪᔥᑭᑭᐧᐃᓂᒪᓐ ᐅᑕᑭᐊᓂ ᐅᓇᑐᓐ 
ᐧᐁᐧᐁᓂ ᑲᐅᒋᐧᐃᓐᒋᑫᒪᑲᓂᒃ ᒪᔭ ᐁᓇᐱᓀᐧᑫᓐ. ᑭᑫᑕᓐ ᑲᔦ ᐅᔥᑭ ᐊᐱᓄᒋᐁᔅ ᐅᓇᓇᑲᒋᐃᑯᐧᐃᓐ ᑲᐧᐃᓐ ᑲᑭᓇ 
ᑭᒋᐃᓇᐱᓀᐧᐃᓇᓐ ᒋᓇᓇᑲᒋᐊᑲᓂᐧᐃᒡ. 

ᑫᑯᓐ ᑲᐃᔑᓇᐧᑲᓯᓄᒃ ᐅᓇᓇᑲᒋᐃᑯᐧᐃᓐ ᐧᐃᓐᒋᑫᒪᑲᓂ ᑭᓂᒐᓂᔅ ᐃᓂ ᐯᔑᒃ ᐃᓇᐱᓀᐧᐃᓇᓐ ᐊᐱᒋ ᐸᓐᑭ ᐃᔑᓇᐧᑲᓂ ᒋᐅᒋ 
ᓇᓂᓴᓂᔭᒡ ᑲᐧᐃᓐ ᑕᔥ ᒥᓇᐧᐊ ᑕᓇᓇᑲᒋᐊᑲᓂᐧᐃᓯ. ᐊᐧᐊᔑᒣ 99% ᐊᐱᓄᒋᔕᒃ ᑲᓇᓇᑲᒋᐃᐧᑕ ᑲᐧᐃᓐ ᑫᑯᓐ ᒋᔑᓇᐧᑲᓂᒃ 
ᐅᓇᓇᑲᒋᐃᑯᐧᐃᓂᐧᐊ. 

ᑫᑯᓐ ᑲᐃᔑᓇᐧᑲᓂᒃ ᐅᓇᓇᑲᒋᐃᑯᐧᐃᓐ ᐧᐃᓐᒋᑫᒪᑲᓂ ᑭᓂᒐᓂᔅ ᐃᓂ ᐯᔑᒃ ᐃᓇᐱᓀᐧᐃᓇᓐ ᓇᐧᐊᒡ ᐅᓐᒋᓇᓂᓴᓂᓯ 
ᐁᐃᓇᐱᓀᒡ ᑲᔦ ᒥᓇᐧᐊ ᒋᓇᓇᑲᒋᐊᑲᓂᐧᐃᒡ. ᑲᐧᐃᓐ ᑕᔥ ᐧᐃᓐ ᑫᒋᓇᒡ ᐅᑕᔭᓯᓐ ᐊᑯᓯᐧᐃᓂ. ᒥᑕᔥ ᐅᓐᑌᕆᐅ ᐅᔥᑭ 
ᐊᐱᓄᒋᐁᔅ ᐅᓇᓇᑲᒋᐃᑯᐧᐃᓐ (NSO) ᒪᔥᑭᑭᐧᐃᓂᐧᐊᒃ ᑕᐃᑭᑐᐧᐊᒃ ᒋᓇᓇᑲᒋᐃᑯᒡ ᑭᒋᒪᔥᑭᑭᐧᐃᓂᐧᐊᓐ. ᑲᐧᐃᓐᑕᒪᒃ 
ᑭᒪᔥᑭᑭᐧᐃᓂᒻ (HCP) ᑫᒪ ᑭᒋᒪᔥᑭᑭᐧᐃᓂ ᑭᔥᐱᓐ ᑭᓂᒐᓂᔅ ᑫᑯᓐ ᐃᔑᓇᐧᑲᓂᒃ ᐅᓇᓇᑲᒋᐃᑯᐧᐃᓐ. ᑭᔥᐱᓐ ᑭᓂᒐᓂᔅ 
ᑲᑭᓇᓇᑲᒋᐃᑯᒡ ᑭᒋᒪᔥᑭᑭᐧᐃᓂᐧᐊᓐ ᓂᓂᑌᓂᒪᒡ ᑭᓂᒐᓂᓴᓐ ᑲᑭᓇᓇᑲᒋᐊᒡ ᐅᑌᐃᓐᒃ ᐊᑯᓯᐧᐃᓐ (CCHD) ᑲᑭᐃᔑᓇᐧᑲᓂᒃ, 
ᐅᑲᐅᓇᑐᓐ ᒥᓇᐧᐊ ᒋᓇᓇᑲᒋᐊᑲᓂᐧᐃᒡ. 

ᒪᑭᐧᔕ ᑲᐃᑯ ᒥᓇᐧᐊ ᒋᔑᐧᐃᓇᒡ ᑭᓂᒐᓂᔅ ᒋᑭᐧᐁ ᓇᓇᑲᒋᐊᑲᓂᐧᐃᒡ. ᒥᑕᔥ ᑫᑭᐅᒋᑐᑕᐧᐊᑲᓂᐧᐃᒡ ᑭᔥᐱᓐ: 

• ᑭᓂᒐᓂᔅ ᓂᑕᒻ ᐁᑭᐅᑕᐱᓂᑲᑌᓂᒃ ᐅᒥᔅᑯ ᒋᐧᐸ 24 ᑎᐸᐃᑲᓐ ᑭᔥᐧᑲᓂᑕᐧᐃᑭᒡ 
• ᐅᓴᒻ ᐸᓐᑭ ᐁᑕ ᐁᑭᑕᐱᓂᑲᑌᓂᒃ ᐅᒥᔅᑯ 
• ᐁᑭᓄᑌ ᑫᑌᓯᓂᒃ ᐅᒥᔅᑯ ᑲᐃᔥᐧᑲᐅᑕᐱᓂᑲᑌᓂᒃ 

ᐊᑯᓯᐧᐃᑲᒥᑯᒃ ᑫᒪ ᐅᑕᐱᓇᐧᐊᓱᑕᒪᑫ ᑲᐧᐃᓐᑕᒪᐧᐃᒃ ᑭᔥᐱᓐ ᐊᓐᑕᐧᐁᓂᒪᑲᓂᐧᐃᒡ ᒥᓇᐧᐊ ᒋᐅᑕᐱᓂᑲᑌᓂᒃ ᐅᒥᔅᑯ. ᑭᒋᓀᑕᐧᑲᓐ 
ᐧᐁᐧᐃᑉ ᒋᓇᐱ ᐅᑕᐱᓂᑲᑌᓂᒃ ᐅᒥᔅᑯ ᑭᓂᒐᓂᔅ ᒋᐅᒋ ᐧᐃᒋᐃᑯᒡ ᐅᓇᓇᑲᒋᐃᑯᐧᐃᓐ. ᑫᑯᐧᐃᓐ ᐃᓀᓐᑕᑫᓐ ᑫᑯᓐ ᐁᔑᔭᒡ 
ᑭᓂᒐᓂᔅ ᒥᓇᐧᐊ ᑭᐱᐊᓐᑕᐧᐁᓂᒪᑲᓂᐧᐃᒡ ᒋᐅᑕᐱᓂᑲᑌᓂᒃ ᐅᒥᔅᑯ. 

ᐊᓂᑦ ᐊᐱᓄᒋᔕᒃ ᑕᓇᐱ ᐅᑕᐱᓂᑲᑌᓂ ᐅᒥᔅᑯ ᑲᐅᒋ ᓇᓇᑲᒋᒋᑲᑌᓂᒃ ᐅᑌᐃᓐᒃ ᐊᑯᓯᐧᐃᓐ ᑲᑭᐅᓐᒋ ᑭᔑᓇᓇᑲᒋᒋᑲᑌᓯᓂᒃ. 
ᑭᔥᐱᓐ ᑕᔥ ᑭᓂᒐᓂᔅ ᐁᑭᐅᒋ ᑭᔑᓇᓇᑲᒋᒋᑲᑌᓯᓄᒃ, ᑲᐱᑲᓄᓂᒃ ᑭᒪᔥᑭᑭᐧᐃᓂᒻ ᑫᒪ ᐊᑯᓯᐧᐃᑲᒥᑯᒃ ᑲᑭᑕᔑ ᐅᑕᐱᓂᑲᑌᓂᒃ 
ᐅᒥᔅᑯ ᐊᓂᓐ ᒥᓇᐧᐊ ᑫᓂᑐᑕᐧᐊᑲᓂᐧᐃᒡ.   

ᑲᑭᐃᔥᐧᑲ ᓇᓇᑲᒋᒋᑲᑌᓂᒃ ᑲᑭᐅᑕᐱᓂᑲᑌᓂᒃ ᐅᒥᔅᑯ ᑕᐃᔑᓂᔕᐃᑲᑌᓂ ᐊᑯᓯᐧᐃᑲᒥᑯᒃ ᑫᒪ ᒪᔥᑭᑭᐧᐃᓂ ᑲᑭᐅᑕᐱᓇᒃ ᐅᒥᔅᑯ 
ᑭᓂᒐᓂᓴᓐ, ᑫᒪ ᒪᓯᓇᐃᑲᓇᓐ ᑲᐅᒋᐱᒥᐧᐃᒋᑲᑌᑭᓐ ᑫᒪ ᒪᒪᑲᑕᐱᑯᒃ ᑕᐅᒋᐱᒋᓂᔕᐃᑲ ᐅᓐᑌᕆᐅ ᓇᓇᑲᒋᐃᑯᐧᐃ 
ᐧᐃᓐᑕᒪᑫᐧᐃᓇᓐ ᑲᐃᔑᑲᓇᐧᐁᑕᐧᑲᑭᓐ ᐱᐧᐊᐱᑯᒃ (OLIS). ᑭᓂᒐᓂᔅ ᐅᒪᔥᑭᑭᐧᐃᓂᒪᓐ ᒪᑭᐧᔕ ᑫᐧᐃᓐ ᐅᑲᑭᐅᒋᐧᐊᐸᓐᑕᓐ 
ᑲᑭᐃᔑᓇᐧᑲᓂᒃ ᐅᓇᓇᑲᒋᐃᑯᐧᐃᓐ ᐃᐃᒪ ᐱᐧᐊᐱᑯᒃ. ᒪᔥᑭᑭᐧᐃᓂ ᑲᐧᐃᓐ ᒋᒥᓇᒡ ᐅᓂᑭᐃᑯᒪᓐ ᑫᒪ ᐅᑲᓇᐧᐁᓂᒪᐧᐊᓱᓐ 
ᐊᐱᓄᒋᔥ ᐅᓇᓇᑲᒋᐃᑯᐧᐃᓐ.  

ᑯᑕᑭᔭᐣᓐ ᐃᓇ ᐃᓇᐱᓀᐧᐃᓇᓐ ᑕᐧᐊᐸᓐᒋᑲᑌᐧᐊᓐ ᐅᐅᒪ ᓇᓇᑲᒋᐃᑯᐧᐃᓂᒃ?  

ᐁᔥᑲᒻ ᐅᐅᒪ ᓇᓇᑲᒋᐃᑯᐧᐃᓂᒃ ᑕᑭᐅᒋᓇᐧᑲᓂ ᐁᔭᒡ ᑯᑕᒃ ᐊᑯᓯᐧᐃᓂ ᐃᐃᒪ ᐅᓇᓇᑲᒋᐃᑯᐧᐃᓂᒃ. ᑭᔥᐱᓐ ᐸᑲᓐ ᑫᑯᓂ 
ᓇᐧᑲᓂᒃ, ᑭᒋᒪᔥᑭᑭᐧᐃᓂ ᑲᐧᐊᐧᐃᓐᑕᒪᐧᐃᒃ. ᑲᓇᓇᑐᓂᑲᑌᑭᓐ ᐊᓂᑦ ᐃᓇᐱᓀᐧᐃᓇᓐ ᒪᑭᐧᔕ ᑕᑭᐅᒋ ᓇᐧᑲᓂ ᑭᔥᐱᓐ ᑭᓂᒐᓂᔅ 
ᑭᑭᔥᑲᑯᐧᑫᓐ ᐊᑯᓯᐧᐃᓂ (ᑕᐱᔥᑯ ᐁᑭᑭᓂᑕᐧᐃᑭᒡ). ᐊᐱᓄᒋᔕᒃ ᑲᑭᑭᔥᑲᑯᐧᐊᒡ ᑫᑯᓂ ᑲᐧᐃᓐ ᑫᑯᓐ ᐃᔑᔭᓯᐧᐊᒃ ᑲᔦ ᑲᐧᐃᓐ 
ᑕᐊᓐᑕᐧᐃᐊᓯᐧᐊᒃ. ᑲᒥᓂᑯ ᐊᓐᑕᐧᐁᑕᒪᓐ ᐅᓇᓇᑲᒋᐃᑯᐧᐃᓐ ᑲᑭᓇᐧᑲᓂᒃ ᐁᑭᑭᔥᑲᑯᒡ ᑫᑯᓂ. ᐧᐃᓐᑕᒪᑫᐧᐃᓐ ᐊᔭᒪᑲᓐ 
ᑫᑭᐅᓐᑎᓇᒪᓐ ᐅᓐᑌᕆᐅ ᐅᔥᑭ ᐊᐱᓄᒋᐁᔅ ᐅᓇᓇᑲᒋᐃᑯᐧᐃᓐ ᒪᒪᑲᑕᐱᑯᒃ - ᑫᒪ ᑲᐧᑫᒋᒻ ᑭᓂᒐᓂᔅ ᐅᒪᔥᑭᑭᐧᐃᓂᒪᓐ. 

ᐧᐁᐧᐁᓂ ᑲᓇᐧᐁᓐᒋᑲᑌᓂ ᑭᓂᒐᓂᔅ ᐅᑎᐸᒋᒥᑯᐧᐃᓐ 

ᐅᓐᑌᕆᐅ ᐅᔥᑭ ᐊᐱᓄᒋᐁᔅ ᐅᓇᓇᑲᒋᐃᑯᐧᐃᓐ (NSO) ᐧᐁᐧᐁᓂ ᐅᑲᓇᐧᐁᓐᑕᓇᐧᐊ ᑭᓂᒐᓂᔅ ᑲᑭᐅᑕᓂᐱᑲᑌᓂᒃ ᐅᒥᔅᑯ ᑲᔦ 
ᐅᑎᐸᒋᒥᑯᐧᐃᓐ, ᑲᔦ ᐅᐱᒥᓂᔕᐊᓇᐧᐊ ᑲᐃᓇᑌᓂᒃ ᐅᓇᑯᓂᑲᓂ ᑲᐅᑕᐱᓇᒧᐧᐊᒡ ᑲᓇᓇᑲᒋᑐᐧᐊᒡ ᑲᔦ ᑲᐃᓇᐸᒋᑐᐧᐊᒡ. 
ᐅᑕᑭᐃᓇᐸᒋᑐᓇᐧᐊ ᐃᐃᒪ ᒥᓄᔭᐧᐃ ᐧᐃᒋᐃᐧᐁᐧᐃᓂᒃ, ᑫᐅᒋᐧᐃᑐᑭᑲᑌᒃ ᐊᑯᓯᐸᒥᐃᐧᐁᐧᐃᓐ ᑲᔦ ᓇᓇᑕᐧᐃᑭᑫᒋᑫᐧᐃᓂᒃ. ᑎᐱᓇᐧᐁ 
ᒥᓄᔭᐧᐃ ᑎᐸᒋᒥᑯᐧᐃᓐ (PHI) ᐅᑐᒋᒪᒪᐧᐃ ᐊᐸᒋᑐᓇᐧᐃ ᐊᑯᓯᐧᐃ ᐊᓄᑭᐊᑲᓇᒃ ᑲᐊᓄᑲᑕᒧᐧᐊᒡ ᐅᔥᑭ ᐊᐱᓄᒋᐁᔅ 
ᐅᓇᓇᑲᒋᐃᑯᐧᐃᓐ ᑲᔦ ᑲᐧᐃᓐᒋᑫᒪᑲᓂᒃ ᐁᓇᐱᓀᒡ ᑫᒋᓇᒡ ᑭᓂᒐᓂᔅ ᒋᐊᓂᐧᐃᑐᑲᐧᐃᒡ ᑲᔦ ᒋᐱᒥ ᓇᓇᑲᒋᐊᑲᓂᐧᐃᒡ. ᒥᓇᐧᐊ 
PHI ᐃᔑᐊᒋᑲᑌᐧᐊᓐ ᐧᐃᓐᑕᒪᑫᐧᐃᓇᓐ ᑲᐃᔑᑲᓇᐧᐁᑕᐧᑲᑭᓐ ᐱᐧᐊᐱᑯᒃ (OLIS). ᑭᔥᐱᓐ ᐊᓐᑕᐧᐁᑕᓯᐧᐊᓐ ᒋᐧᐊᐸᒋᑲᑌᑭᓐ 
ᐅᑎᐸᒋᒥᑯᐧᐃᓐ, ᐧᐃᓐᑕᒪᐤ ᑭᒪᔥᑭᑭᐧᐃᓂᒻ ᑫᒪ ᐃᔑᑭᑭᑐᓐ NSO.  

ᐊᐱ ᐅᓇᓇᑲᒋᐃᑯᐧᐃᓐ ᑭᑭᔑᒋᑲᑌᓂᒃ, ᑭᓂᒐᓂᔅ ᐅᒥᔅᑯ ᑲᑭᐊᐸᑕᓂᒃ ᑲᑭᓇᓇᑲᒋᒋᑲᑌᓂᒃ ᑕᑲᓇᐧᐁᑕᐧᑲᓂ ᐅᑎᐸᒋᒥᑯᐧᐃᓂᒃ. 
ᒥᓂᑯᒃ ᐃᑕᔥ 19 ᑕᓱᐱᐳᓐ ᑕᐱᒥᑲᓇᐧᐁᒋᑲᑌᓂ ᒥᑕᔥ ᐊᐱ ᒋᓂᔑᐧᐊᓇᒋᒋᑲᑌᓂᒃ. ᑲᓇᐧᐁᒋᑲᑌᐧᐃᓐ ᒋᐅᒋ ᐊᐸᑕᑭᓐ 
ᑭᓇᓇᑲᒋᐃᓐᐧᑕ ᐅᔥᑭ ᐊᐱᓄᒋᐁᓴᓐ. ᒥᐅᒪ ᑫᑭᐅᒋᐧᐃᒋᐃᑯᒡ ᑭᓂᒐᓂᔅ ᑲᔦ ᑲᑭᓇ ᐊᐱᓄᒋᐁᓴᒃ ᐅᐅᒪ ᐅᓐᑌᕆᐅ. ᑲᔦ 
ᑕᑭᐃᔑᐊᐸᒋᒋᑲᑌᐧᐊᓐ ᐅᓯᑌᐧᐃ ᓇᓇᑲᒋᐃᑯᐧᐃᓂᒃ ᑲᐊᓄᑲᑕᒧᐧᐊᒡ ᐅᓐᑌᕆᐅ ᐅᔥᑭ ᐊᐱᓄᒋᐁᔅ ᐅᓯᑌᐧᐃ ᐧᐃᒋᐃᐧᐁᐧᐃᓂᒃ. 
ᒥᐁᑕ ᑫᑭᑐᒋᑲᑌᒃ ᑭᓐ ᐃᑭᑐᔭᓐ. ᑭᓂᒐᓂᔅ ᐅᓇᓇᑲᒋᐃᑯᐧᐃᓐ ᑕᑭᓇᑕᐧᐁᒋᑲᑌᓂ ᐧᐁᑎ ᐊᓂᓂᑲᓐ ᐅᒪᔥᑭᑭᐧᐃᓂᒪᓐ 
ᒋᐅᑕᐱᓇᒥᓂᒡ ᐅᒥᔅᑯ. ᑲᑲᓇᐧᐁᒋᑲᑌᓂᒃ ᐅᒥᔅᑯ ᑕᑲᓇᐧᐁᒋᑲᑌ ᒋᐅᒋ ᐊᐸᑕᓂᒃ ᑭᔥᐱᓐ ᐊᓐᑕᐧᐁᑕᐧᑲᓂᒃ. ᒪᑭᐧᔕ ᑲᔦ 
ᑕᑭᐃᓇᐸᑕᓂᐸᓐ ᑲᑲᓇᐧᐁᑕᐧᑲᓂᒃ ᐅᒥᔅᑯ ᐸᑲᓐ ᐊᓐᑕᐧᐃᑭᑫᒋᑫᐧᐃᑲᒥᑯᓐ ᑭᔥᐱᓐ ᐊᓐᑕᐧᐁᑕᒪᓐ, ᑲᐅᒋᐅᔑᒋᑲᑌᑭᓐ ᐅᔥᑭ 
ᓇᓇᑕᐧᐃᑭᑫᒋᑲᓇᓐ ᑫᒪ ᑲᒥᓄᓭᑭᓐ, ᑲᔦ ᑲᐃᔑᐊᐸᑕᑭᓐ ᐅᓇᑯᓂᑫᐧᐃᓂᒃ ᑫᒪ ᐅᓇᑯᓂᑫᐧᐃᓂᒃ ᑲᐅᒋᐊᓐᑐᔥᑲᒪᑲᓂᐧᐊᒃ, ᑲᔦ 
ᓇᓇᑕᐧᐃᑭᑫᒋᑫᐧᐃᓐ ᑲᑭᐅᒋᔕᐳᓂᑲᑌᒃ ᓇᓇᑕᐧᐃᑭᑫᒋᑫᐧᐃ ᐊᓄᑭᐧᐃᓂᒃ. ᐅᓄ ᑭᓂᒐᓂᔅ ᐅᑎᐸᒋᒥᑯᐧᐃᓐ ᑲᑭᓇᓇᑲᒋᐊᑲᓂᐧᐃᒡ 
ᐊᐱ ᑲᐅᔥᑭᓂᑕᐧᐃᑭᒡ ᒥᐁᑕ ᑫᑭᐧᐊᐸᓐᑕᐃᐧᑕ ᑭᓐ ᐁᑕ ᓇᑯᒧᔭᓐ ᒋᐅᔑᐱᐃᑫᔭᓐ ᑫᒪ ᑲᔦ ᐊᓐᑕᐧᐁᒋᑲᑌᒃ.   

ᑭᔥᐱᓐ ᐊᓐᑕᐧᐁᑕᓯᐧᐊᓐ ᑭᓂᒐᓂᔅ ᐅᓇᓇᑲᒋᐃᑯᐧᐃᓐ ᒋᑲᓇᐧᐁᒋᑲᑌᓂᒃ, ᑲᑭᐃᔑ ᑲᐧᑫᐧᑌ ᐅᓐᑌᕆᐅ ᐅᔥᑭ ᐊᐱᓄᒋᐁᔅ 
ᐅᓇᓇᑲᒋᐃᑯᐧᐃᓐ (NSO) ᒋᓂᔑᐧᐊᓇᒋᒋᑲᑌᓂᒃ ᑫᒪ ᒋᒥᓂᑯᔭᓐ. ᑫᔭᐱ ᐧᐃᑭᑫᓐᑕᒪᓐ ᐅᐅᐧᐁ ᑲᑭᑲᓄᓇᒃ NSO.  

ᑫᔭᐱ ᐧᐃᑭᑫᓐᑕᒪᓐ 

ᑭᔥᐱᓐ ᑫᑯᓐ ᐧᐃᑲᐧᑫᐧᑌᔭᓐ ᐅᐅᐧᐁ ᐅᒋ ᐅᔥᑭ ᐊᐱᓄᒋᐁᔅ ᐅᓇᓇᑲᒋᐃᑯᐧᐃᓐ ᐅᐅᒪ ᐅᓐᑌᕆᐅ, ᑲᓄᔥ ᑭᒪᔥᑭᑭᐧᐃᓂᒻ ᑫᒪ 
ᐃᔑᑭᑭᑐᓐ ᐅᓐᑌᕆᐅ ᐅᔥᑭ ᐊᐱᓄᒋᐁᔅ ᐅᓇᓇᑲᒋᐃᑯᐧᐃᓐ.  

ᒪᒪᑲᑕᐱᒃ  
www.newbornscreening.on.ca
ᑭᑭᑐᐧᐃᓐ 
Toll Free: 1-877-NBS-8330 
(1-877-627-8330) 
8:00 AM – 16:00 PM 
ᐱᐧᐊᐱᒃ ᐅᔑᐱᐊᒪᑎᐧᐃᓐ 
NSO@cheo.on.ca
ᐅᔑᐱᐊᒪᑎᐧᐃᓐ 
Newborn Screening Ontario 
Children’s Hospital of Eastern Ontario 
415 Smyth Road 
Ottawa, Ontario K1H 8M8 
ᒪᒪᑲᑕᐱᒃ ᒪᓯᓇᑌᓯᒋᑲᓐ 
Youtube.com/user/NBSOntario
ᒪᒪᑲᑕᐱᑯᒃ ᐧᐃᓐᑕᒪᑫᐧᐃᓐ 
@NBS_Ontario

https://twitter.com/nbs_ontario

